
	АРДЫГ МЭХЛЭГЧ ШАР ХУЯЛЧ ХЭМЭЭХ ЖҮЖИГ

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	АРДЫГ МЭХЛЭГЧ ШАР ХУЯЛЧ ХЭМЭЭХ ЖҮЖИГ

	Тус жүжгийг Монгол улсын Ардыг гэгээрүүлэх яамнаас 1931 онд 1000 хувь хэвлэжээ. В. NЕМКЕ гэгч нь С. Буяннэмэхийн нэрийн товчлол болно.

	 

	Оршил

	Энэ нэгэн “Ардыг мэхлэгч шар хуялч” хэмээх зохиол болбоос хутагт хувилгаадын хуурмаг байдлуудыг бага сага тодорхойлсон бөгөөд ямар хүмүүсийг яахан хутагт хувилгаан болгон ямар этгээдээс сэдэвлэн залдаг хийгээд яахан сүсэгтэн ардыг гэнэдүүлэн мөлждөг, яахан ноёд баяд лугаа сүлбээлдэж ард ядууг доромжилдог, яахан харчуудын дотор ирж ард олны өмнө шившгээ тарьдаг тэргүүтнийг бэлхэн үүний урьд өнгөрсөн үнэн хэргүүдээр гэрч болгон үлгэрлэж зохиосон бөгөөд үүнийг мөн үлгэрийн бичгийн оронд үзэж уншихуйд хялбарыг бодож үзэгдэл бүрийг гарчиглан бичвэй. Тиймийн тул үзэх олон авгай нар болхи бүдүүлэг бичсэнийг уучилж чөлөөтэй цагтаа үлгэр болгон уншиж хэрэглэх цагт жүжиг болгон гаргахыг хүсэх бас энэхүү зохиол нь улам хойш үзэх бүр улам инээдэмтэй зугаацалтай болмуй. Аливаа жүжгийг сайхан муухай болгох нь жүжиглэгчдийн чанар авьяаст нэн их холбогдох бөгөөд хэрэв сайн жүжигчин нарт тохиолдож гаргагдваас уул жүжгийн чанар нь сая үнэн байдалтай болох бөгөөд инээлгэх газраа эрхбиш инээлгэж, уйтгарлах газарт эрхбиш уйтгарлуулах тул зохиолын сайн нөхөр нь жүжигчин нар бөгөөд жүжигчин нарын сайн нөхөр ч зохиол болой. Тиймийн тул жүжигчин нар зохиолыг урьдаас цуглуулан танилцаж түүний гарах наадах байдалд мэргэжвээс зохимуй. 

	 

	Нэмэх

	 

	 

	Гарах хүмүүс

	1. Хамба лам - улаан дээлтэй

	2. Цорж лам Дэмбэрэл - шар дээлтэй

	3. Хамбын зарц Дорж - муу улаан дээлтэй

	4. Авга лам Дугар - улаан дээл орхимж

	5. Дэлгэр төвшин - хөх дээлтэй

	6. Эхнэр Орчин - эхнэр дээлтэй

	7. Хөвгүүн Гомбо - гар нүүр нь шавар болсон бөгөөд муу дээлтэй

	8. Чавганц Палам - муу хүрэн дээлтэй

	9. Равдан - саарал дээлтэй

	10. Эхнэр Дулам - ногоон хүүхэн дээлтэй

	11. Додь өвгөн - уранхай хөх дээлтэй

	12. Хоёр хаалгач - урьдын богдын хаалгач мэт хувцастай

	13. Мөргөлчин найм буюу арав - янз бүрийн хувцастай

	14. Бага хөвгүүн Төмөр - хөх дээлтэй

	15. Төмөрийг жанчигч Сэнгэ - хөх дээл хар сахалтай

	16. Төмөрийн эцэг Даш - бор дээл шар сахалтай

	17. Дэндэв банди - лам дэгжин хувцастай

	18. Ван ноён - эрээн дээл, жинст малгайтай

	19. Ноёны хиа - цагаан жинстэй муу хувцастай

	20. Мөнх - цэнхэр дээлтэй, хэт хутгатай

	21. Хүүхэн Долгор - гоёмсог торгон хувцас солимуй

	22. Эх Ханд - эхнэр хувцас солихыг бэлтгэмүй

	23. Мэдээ хэлэн ирэгч - хөх дээлтэй

	 

	 

	Нэгдүгээр үзэгдэл : За за өөрөө мэдэгтүн болно болно

	Хөшгийн байдал

	Нэгэн бурхан тахил ба гэрийн хогшил бүрэн бөгөөд торго хивсэн түшлэг болсон дээд ангийн их ламын гэр баймуй. Хоймор нь хэвтэн ор байх бөгөөд нэгэн улаан торгон дээлтэй лам хэвтэж баймуй. 

	Орны урдуур нь аяганы ширээ байх бөгөөд ширээний дээгүүр нь лонхтой хундагатай архи баймуй. Тулганы хажууд нь нэгэн муухан хувцастай зарагдагч лам огт чимээгүй сууж баймуй. 

	 

	Гарах байдал

	Гэнэтэд өнөөх хэвтэж байсан лам биеэ шилгээн хөдөлж ийн хэлрүүн: — Хөөе Дорж оо архи хийхгүй юү? Тэр суугч лам босон харайж архи хиймүй? Хэвтэгч лам архийг авч уугаад Хандмаа, миний Хандмаа хаа буй хэмээн дэмий балай ярьж баймуй. Гэнэтэд гадна дээлтэй орхимж нөмөрсөн настайвтар лам орж ирмүй. Дорж босон харайж тэр ламыг хүндлэн суулгаж цай хийж идээ гаргаж тавимуй. 

	Тэр лам алгуурхан хэлрүүн: — Хамбатан нойрссон уу? 

	Дорж хэлрүүн: — Багш бага нанчид зооглоод нойрсож буй. Тийнхүү байтал өнөөх согтуу хамба ун ан хийж биеэ эргээд хэлрүүн: — Дорж оо архи яав, архи яав?

	Дорж хэлрүүн: — Багшаа цорж ламтан бараалгах гэж байна. 

	Хамба нүдээ аньсан хэвээр хэлрүүн: — Ямар цорж, юуны цорж хаа байна. Цорж түүнийг сонсоод: — За би энд байна хэмээмүй. Хамба биеэ эргэж согтуу нүдээрээ түүнийг нэгэн зэрэг ширтээд инээмсэглэн хэлрүүн: — За Дэмбэрэл авгай ямар хэргээр яваа буй?

	Дэмбэрэл цорж хэлрүүн: — За аа би бага айлтгалтай явмуй. 

	Хамба: — За аа юу буй? хэлэгтүн хэмээмүй.

	Цорж хэлрүүн: — За аа одоо манай хүрээ хийдийн хутагт гэгээнтэн таалал төгссөнөөс нааш амьтны сүсэг бишрэл, өргөл барьц бага, олон хуврагт олзгүй болсноос гадна хүрээ хийдийн хөрөнгөнд эзэнгүй мэт болоод буй. Иймд эртхэн нэгэн болмоор багачуудаас олж орыг нь залгамжлуулалгүй горьгүй болоод буй. Тийнхүү энэ учраа ламтанд айлтгах чухам хэнийг залбаас болохыг зөвшөөр явж буй. 

	Хамба түүнийг сонсоод хэ хэ хэмээн инээж ийн хэлрүүн: — Түүнд зовох юм байх вэ. Санаандаа таармаар хүүхэд байвал нэгийг олоод суулгахгүй юү?

	Цорж хэлрүүн: — Ойрноос сонсвол Дэлгэр төвшин нэгэн хүүхэдтэй болсон гэнэ. Гагцхүү тэр хүүхэд нь эр юм уу, охин юм уу? Сайн мэдээгүй байна. 

	Хамба хэлрүүн: — За тэгвэл чи түүнийг сураглаж мэдэгтүн! Хэрэв эр юм бол даруй түүнийг хутагт хувилгаан болгон залахуйд юунд үл болох аж. Эртхэн нэгийг олж залаад амьтны нүд чихийг бөглөн сүсэгтний бишрэлийг алдахгүй олз омгийг алдахгүй болбол гүйцлээ. 

	Цорж хэлрүүн: — За тийм дээ, тэгээд бидний яарч яваа нь тэр болой хэмээн хэлээд нэгэн зэрэг чимээгүй суулцаж

	Цорж гэнэтэд нэг юм бодож олсон мэт ийн хэлрүүн: — Үгүй лам авгай аа! Дэлгэр төвшний ах лам нь хамбатны энд байдаг биш бил үү? Би саяхан сонссон нь түүний ах лам тэдний гэрт очиж ном уншаад ирсэн гэдэг. Түүнээс асуувал хүү, хүүхэн алиныг олж мэдэх биш үү?

	Энэ завсар согтуу хамба хамраа хурхируулан унтсан баймуй. 

	Цорж түүний унтсаныг үзээд сэмхэн зарц лам Доржид хэлрүүн: — Дорж оо чи түргэн яваад Дэлгэр төвшиний ах лам Дугарыг дуудаад ирэгтүн! Дорж за хэмээн гарч одмуй. Удалгүй Дугар лам Доржийн хамт орж ирээд Дэмбэрэл цорж лугаа амар сайныг асуулцмуй. 

	Цорж хэлрүүн: — За Дугар авгай танай дүүгээс чинь ямар хүүхэд гарсан буй, хүү юм уу, хүүхэн юм уу?

	Дугар хэлрүүн: — Саяхны гардаг уу?

	Дэмбэрэл хэлрүүн: — Тийм тийм, саяхны гардгийг асууж буй?

	Дугар хэлрүүн: — Ай тэр чинь нэг муу хүүхэн байна билээ шүү. Та яах гэв?

	Дэмбэрэл хэлрүүн: — Ай харла тийм юм уу? Бид түүнийг хэрэв хүү юм бол манай хүрээ хийдийн хутагт лам болгож залах хэмээсэн юм сан. Үгүй чи өөр олигтой шүү хүүхэдтэй айлыг мэдэхгүй буюу?

	Дугар түүнийг сонсоод бялдуучлах зусардах байдлыг гарган инээмсэглэж хэлрүүн: — Ламбугай та мартсан буюу. Манай дүүд одоо бас нэг тав зургаа хүрч яваа хүүтэй биш бил үү? Тэр хөвгүүн нэлээд сэргэлэн хүн болж болох мэт болой. 

	Дэмбэрэл гэнэтэд санасан мэт хэлрүүн: — Нээрэн тийм бил үү? Би харин мартжухуй. За за хоёул ламтанд хэлээд түүнийг чинь залъя. Гагцхүү та урьдаар ламын сангаас шар торго аваачиж түүнд дээл хувцас хийх ба сайтар ариун цэвэр болгож үнэрт хүжсийг маш ихээр ойр холын амьтанд үнэрттэл уугиулж байх ба ялангуяа үдшийн цагт үлэмжхэнээр шатааж байваас зохимуй. Бас тэр хөвгүүн ийм ийм юмыг нэвтэрхий тодорхой айлдаж чаддаг гэх зэргээр ойр холын хүмүүст битүүгээр өргөн их өгүүлэл цуурхал тархаах хэрэгтэй. Чи ч алсдаа сайн болох биш үү? Дугар тэдгээр үгсийг сонсож их л баярласан байдлыг гарган за аа, за аа хэмээн дахин дахин зөвшөөрч баярлаж залбирч байтал хамба гэнэтэд хөдөлж ханиамуй. 

	Цорж босож хамбын дэргэд очоод ийн хэлрүүн: — Дэлгэртөвшиний саяхны төрсөн нь хүүхэн хэмээмүй. Гэтэл түүнд бас зургаан настай Гомбо хэмээх хөвгүүн буй хэмээх тул түүнийг нь хутагтад залбаас ямар?

	Хамба ун ан хэмээн согтуурч за аа, за аа өөрсдөө мэдэгтүн! Болно болно хэмээв. 

	Цорж төдий Гомбуу айлтгая хэмээн хэлээд Дугарыг дагуулан гарч одмуй.

	Хамба лам бас архи ууж согтууран бөөлжсөний мөрөнд шумбан атал хөшиг хаамуй. 

	 

	 

	Хоёрдугаар үзэгдэл : Бусад хүн асууваас тийнхүү хэлэгтүн

	Хөшгийн байдал

	Энгийн нэг монгол айлын байдалтай гэр байх бөгөөд Дэлгэртөвшиний эхнэр нь тулганы хажууд өлгийтэй хүүхдээ тэврэн суумуй. Тулганы гал улайж дээр нь данхтай цай буцлан баймуй. 

	 

	Гарах байдал

	Гэнэтэд гаднаас Дугар лам орж ирмүй. Эхнэр түүнийг үзээд яаран хэлрүүн: — За аа ах ламтан яваад ирэв үү? хэмээн хүүхдээ орон дээр тавьж гүйн босоод цай хийж өгмүй. 

	Дугар хэлрүүн: — За аа Норжин хүүхэд чинь сайн уу? Төвшин, Гомбо нар хаа очсон буй?

	Норжин хэлрүүн: — Хүүхэд ч сайн байна даа. Төвшин холдоогүй. Хүү гадуур эрхэлж яваа байх. Тийнхүү удалгүй Төвшин орж ирмүй. 

	Төвшин ламыг хараад ийн хэлрүүн: — За аа, ах лам хаанаас ирэв?

	Дугар хэлрүүн: — Би гэрээсээ ирэв. Чи юу хийж байна даа?

	Төвшин хэлрүүн: — Хийсэн ч гойд юмгүй, зүгээр шахуу байна. 

	Дугар асууруун: — Хүү чинь хаа очсон буй?

	Төвшин хэлрүүн: — Гадуур л яваа болов уу даа хэмээн эхнэрээ хармуй. 

	Дугар хэлрүүн: — Чи ийм тийм муу сайн хүүхэдтэй бүү эрхлүүл. Чиний тэр хүү чинь хэн хэмээн санаж буй? Төвшин түүнийг сонсоод их л гайхсан мэт болж Дугарыг харж амаа ангайн байх бөгөөд эхнэр нь тэнд хайч барин гал засаж байтал үүнийг сонсоод мөн ихэд гайхсан мэт хайч барьсан хэвээр гараа сарвайсан хэвээр Дугарыг ширтмүй. Дугар өврөөс нэгэн шар торго хэдэн амыг гаргаж Төвшинд: — Май! хэмээн өгмүй. Төвшин түүнийг хүлээн аваад: — Үүгээр юу хийх буй? хэмээв. 

	Дугар хэлрүүн: — Чи үүгээр Гомбод тун түргэн дээл хийлгэж өгөгтүн! Бас Гомбыг халуун усаар сайтар угаан цэвэрлэж гэрээс гаргахгүй суулгагтун! хэмээгээд бас өврөө уудлан нэгэн боодол юмыг гаргаж өгөөд хэлрүүн: — Энэ өдрөөс эхлэн үдэш бүр энэхүү хүжсээс салхины доор тохиолдох айл бүрд үнэрттэл шатааж байгтун! Гагцхүү шатаах тухайдаа хүнд мэдэгдэж үл болмуй. Бас хөвгүүндээ гурван гүрэм, цагаан шүхэртийн догжир, монди, золиг хэмээх зэрэг үгийг зааж сургагтун! Хэрэв бусад хүн аврал эрвээс эдгээр үгсийн дотроос аль амандаа орохыг хэлж өгөгтүн хэмээн сайн зааж өгч байгтун хэмээв. 

	Төвшин учрыг огт мэдэхгүй их л гайхан байж сая ийн асууруун: — Ах ламтан юу хэлээд байх юм буй? Би учрыг нь огт мэдэхгүй баймуй. 

	Дугар хэлрүүн: — Чиний мэдэхгүй чинь хэр дээ. Юун хэмээвээс чиний хүү чинь энэ хүрээний хутагт мөн болой. Худал хэмээвээс удалгүй залаар ирмүй. Чи хараад байгаарай. Чиний заяа тун их ажгуу. 

	Төвшин, Норжин хоёр түүнийг сонсоод их л баярласан байдлыг гарган: — Нээрэн юм биз, нээрэн биз хэмээн дахин дахин асуумуй. 

	Дугар хэлрүүн: — Үнэн худлыг мөд мэдмүй. Гагцхүү миний хэлсэн захисан үгийг бүү мартагтун! Хүү чинь хаа буй дууд хэмээв. 

	Норжин гүйн гарч тэр баруун зүгт хандаад: — Гомбо оо, Гомбо оо хэмээн хашхирмуй. Удалгүй баруун этгээдээс хар халтар болсон нусаа чирсэн уранхай ноорхой дээлтэй, гар нүүр хэмээгч хар шавар ийм нэгэн хөвгүүн хүрч ирмүй. 

	Норжин хүүгээ дагуулан гэрт ороод хүүдээ хэлрүүн: — Авга лам чинь чамайг дуудсан. Чи дэргэд нь очихгүй юү? Дугар тэр хүүг үзээд: — За хүү минь нааш ир хэмээмүй. 

	Гомбо дэргэд нь очмуй.

	Дугар тэр хөвгүүнийг дэргэдээ: — Суу хэмээн суулгаж толгойг нь илээд хэлрүүн: — За хүү чи гадуур дотуур эрхэлж явж болохгүй. Би чамд сайхан дээлийн торго авчирсан. Чи мөд их лам болмуй, сүмд суумуй. Чи дуртай юу?

	Гомбо түүнийг сонсоод: — Үгүй үгүй очихгүй ээ, аав аа ижий ээ хэмээн босон хараймуй. Норжин түүнийг үзээд: — Хүү хүү минь тэгдэггүй юм хэмээн өнөөх дээлийн торгыг гарган үзүүлж хэлрүүн: — Чи харагтун! Чамд ийм сайхан дээлийн торго авчирсан. Чи юунд лам болохгүй хэмээмүй. 

	Гомбо түүнийг үзээд ижийн дэргэд ирж баярлан баймуй. Ижий нь төдий ус авч хөвгүүний нүүр гарыг угаан баймуй. 

	Дугар хэлрүүн: — За би явна. Та нар хүүгээ их л сайхнаар хувцаслаж ариун цэвэр байгтун! Бас амьтан хүнд манай хөвгүүн урьд төрлөө мэдэж хэлж буй хэмээн хэлж явагтун. Түүнд огт гэмгүй болой хэмээн захиж захиж гарч одмуй. 

	Тэд нар ах ламаа үдэж гаргаад эр эм хоёул их л баярлан хүүдээ эх нь хэлрүүн: — Хүү минь чи гадуур битгий яв! Хүүхэдтэй битгий тоглогтун! Гар нүүрээ сайнаар угааж байгаарай. Чамайг удалгүй олон лам нар хүндэлж залаар ирмүй. Чи их л томоотой байх хэрэгтэй. Гомбо түүнийг огт мэдэхгүй: — Ижий надад ээзгий аль хэмээн нэхэж хүүхдийн зан гарган байтал хөшиг хаамуй. 

	 

	 

	Гуравдугаар үзэгдэл : Харин гэм тэр муу нусгай хөвгүүнийг тийм хутагт хувилгаан болно хэмээн хэн санасан билээ

	Хөшгийн байдал

	Нэгэн ядуу гэр байх бөгөөд нэгэн нүдгүй чавганц баруун орон дээр сууж маани уншин бурхандаа залбиран баймуй. Зүүн орны өмнө зуух тулганы дэргэд нэгэн гуч шахам настай бүсгүй суугаад цай чанаж баймуй. 

	 

	Гарах байдал

	Нэгэн зэрэг чимээгүй байтал чавганц ийн хэлмүй. — Хүүхэн ээ наран шингэсэн буюу. Равдан хаа очсон буй?

	Хүүхэн хэлрүүн: — Наран шингэх болоогүй. Равдан хаа очсоныг мэдэхгүй хэмээн тийнхүү бага дуугүй байтал эмгэн: — Ёо ёох яс үс өвдөөд муу байна. Тэнгэр бүрхэг юм биш биз хэмээмүй. 

	Хүүхэн хэлрүүн: — Үгүй үгүй, тэнгэр цэлмэг байна. 

	Бас нэгэн зэрэг дуугүй суугаад чавганц өндийн босож хэлрүүн: — Хүүхэн ээ ижий чинь гарч шээе. Зам дээр юмгүй биз? Хүүхэн: — Юмгүй юмгүй хэмээв. 

	Чавганц таягаа авч тэмтэрсээр гараад баруун тийш орж очмуй. Чавганц дэмий удалгүй буцаж тэмтэрсээр ирээд үүдэнд тулж гэнэтэд босгонд бүдрэн унаад: — Еэ муу зовлого, еэ муу зовлого эртхэн үхэх чинь яасан юм буй хэмээн их л ёолон бархирмуй. 

	Гэнэтэд гаднаас Равдан морьтой ирж буугаад гэртээ орж ирмүй. Чавганц юмны чимээ сонссон мэт: — Хүүхэн ээ Равдан ирэв үү, цай ус чинь бэлэн үү? хэмээмүй. 

	Равдан тосож аваад: — Тийм тийм би ирлээ хэмээмүй. 

	Чавганц хэлрүүн: — За хүүхэд чи хаагуур яваад ирэв?

	Равдан хэлрүүн: — Би зүүн айлын Донойнд очоод ирэв. 

	Чавганц хэлрүүн: — Аа хүүхэд Донойн эх хөгшний бие сайн уу?

	Равдан: — Сайн байна. Чавганц таны биеийг асууж баймуй. Хүүхэн цай аягалж Равданд өгмүй. 

	Равдан цай уухын завсар хэлрүүн: — Ижий та дуулав уу? Чавганц сочсон мэт: — Юу буй? Хүүхэн хэлмүй. 

	Равдан хэлрүүн: — Манай айл дээр нэгэн гэгээн хувилгаан гарсан хэмээмүй. 

	Чавганц түүнийг сонсоод: — За за хүүхэн ээ ямар гэгээн юу гарсан юм буй?

	Равдан хэлрүүн: — Манай хүрээний хутагт гэгээнтэн харин харин Дэлгэртөвшинийд мэндэлсэн гэнэ шүү. Чавганц түүнийг сонсоод: — Аа хөөрхий хайрхан. Үгүй саяын гардаг хүүхдийг чинь хүүхэн юм гэнэ гэж ярьсан биш бил үү?

	Равдан хэлрүүн: — Үгүй тэр биш, яагаа вэ тэдний жаал Гомбо. Тэр нь хувилгаан ажгуу. 

	Эхнэр Дулам хажуугаас хэлрүүн: — Тэр хүү чинь их л тэнэг бөгөөд гадуур эрхлээд явдаг биш бил үү? Чи битгий худал яригтун хэмээмүй. 

	Чавганц тосож аваад хэлрүүн: — Хүүхэн хүүхэн тэгж хэлж болдоггүй юм. Хутагт хувилгаад, бодисадва нар ямар мэт яаж явж мэднэ хэмээгээд бас хэлрүүн: — Равдан аа, тэр Гомбо-хутагт хэмээн мэдсэн бөлгөө. 

	Равдан хэлрүүн: — Үгүй, улс тэгж ярьж байна. Ойроос тэдний гэрээс утаагүй атал их л хүжсийн үнэр анхилдаг гэх шиг. Гэрэл солонго татав ч гэх шиг. Тэр хөвгүүн нь ил далд урьд хожид төрлөө айлдав ч гэх шиг. Хүн очиж аврал эгээрэхүйд аврал буулгадаг бөгөөд өвчин зовлонтой хүн эдгэрч дөрвөн мөчгүй хүн хүртэл түүнд мөргөснөөс хөл ороод хоёр нүдгүй хүн хүртэл түүнд мөргөж нүд ороод буй хэмээн учир дүрсгүй шуугилдаж буй. Үнэн худлыг мэдэхгүй. 

	Чавганц түүнийг сонсмогц их л баярласан мэт инээж:

	— Хайрхан, хайрхан үнэхээр бурхан биеэр мөн аж. За хүү минь муу ижий чинь би энэ гэгээн ертөнцөд нүдгүй болсон нь харанхуй нүхэнд суугаа лугаа адил маш их зовлонтой болой. Одоо тэр гэгээнд нэг мөргөж үзье. Үнэхээр гэгээн бурхны хувилгаан мөн юм бол надур нүд оруулж чадах буй за хэмээн бурхандаа залбирмуй. 

	Дулам түүнийг үзээд дэмий л инээн суумуй. Равдан цай ууж дуугүй суумуй. 

	Чавганц гэнэтэд ийн хэлрүүн: — Дулам аа, хүүхэн ээ миний дээлийг гаргаад аль. Ямар хол биш дээ. Ер нь эртхэн очиж мөргөе. Яаж мэдэх буй, өнөө ч үхэх юм бил үү? Дулам хэлрүүн: — Еэ яршиг. Ижий нэг юм сонсмогц даруй очих хэмээдэг зантай шүү. Маргааш нөгөөдрөөс очихуйд юунд хождох буй?

	Равдан мөн хэлрүүн: — Еэ маргааш очоорой. Өнөө өдөр нэгэнт наран шингэх ойртжухуй. Чавганц түүнийг сонсоод дахин дуугүй бурхандаа мөргөж байвай.

	Равдан цай ууж дуусаад эхнэртээ хэлрүүн: — Миний морины хусуур хаана буй?

	Дулам төдий босож орны хойгуур урдуур эгээрч нэгэн хусуур олоод өгмүй. 

	Равдан хусуурыг аваад гадна гарч морины эмээлээ аван морио хусаж бас эхнэрээ дуудан: — Хайч аваад аль хэмээмүй. 

	Дулам хайч авчирч өгмүй. 

	Равдан хайчаар морины дэлийг засаж мориныхоо хөлөрснийг гайхан өгүүлэн баймуй. 

	Үнэндээ морь нь үзэгдэхгүй бөгөөд Равдан морины дэлийг засах хөлсийг хусах мэт маяг гарган байх болой. 

	Тийнхүү байтал гэнэтэд гаднаас нэгэн хүн ханиасаар орж ирээд мориноос буусан мэт болон морио уях байдлыг гаргахын завсар ийн хэлрүүн: — Еэ Равдан сайн уу?

	Равдан эргэж хараад: — Сайн сайн Додь гуай сайн уу, яасан сонин хүн яваа юм буй? Додь: — Сайн сайн хэмээсээр гэрт орон очмуй. Дулам түүнийг үзэж босоод:- Дээшээ суу хэмээмүй. 

	Додь хоймор очиж суугаад: — Еэ хөгшин ээ тэнхээ тамир сайн уу? хэмээн чавганцаас асуумуй. 

	Чавганц хэлрүүн: — Сайн сайн. Энэ чинь Додь уу, еэ өвгөний бие сайн уу? ер үзэгдэхгүй яагаа вэ?

	Додь хэлрүүн: — Би ойрдоо муу байсан боловч одоо жаал гайгүй болоод хэсэж явмуй. 

	Чавганц хэлрүүн: — Еэ сонин сайхан юу байна та?

	Додь хэлрүүн: — Сонин ч гойд юмгүй дээ. 

	Чавганц нэгэн зэрэг дуугүй суугаад гэнэтэд ийн хэлрүүн: — Үгүй энэ чинь зүүн айлын Дэлгэртөвшинөөс хувилгаан хүн гарч гэж үнэн буюу. 

	Додь хэлрүүн: — Үнэн үнэн, та мэдээгүй юү? Төвшиний хүүг мөн хүрээний хутагт мөн хэмээн их их лам нараас айлдаж олон даяар шуугилдаж буй бөгөөд одоо удалгүй залаар ирэх хэмээмүй. 

	Чавганц түүнийг сонсоод: — Ээ хайрхан, юутай өлзийгөө өгсөн хүү буй хэмээгээд бас ийн хэлрүүн: — Үгүй тэр хувилгаан хүү чинь хамаг юмыг айлддаг ба өвчтэй зовлонтой хүнийг эрүүл болгодог гэж үнэн буюу?

	Додь хэлрүүн: — Үнэн байлгүй яах вэ. Худал болбоос хүн хаанаас ярих буй. Энэ завсар наран шингэж тавцанд харанхуй болоод Дуламзул баримуй. Равдан ч орж ирмүй. 

	Чавганц хэлрүүн: — Ээ хайрхан, еэ түүнд чинь эрхбиш нэг очиж мөргөе дөө. Юутай заяатай буй хэмээн баярламуй. 

	Додь хэлрүүн: — Харин гэм, мөргөлгүй яах вэ. Равдан Дулам нар ч очиж мөргөх хэрэгтэй. Нас буян нэмэх, үр хүүхэд олно, жаргал заяатай болно шүү. 

	Равдан хэлрүүн: — Дэлгэртөвшин бас заяатай хүн байна даа. Дулам хажуугаас хэлрүүн: — Харин гэм ээ, харин гэм ээ. Ээ тэр муу нусгай хөвгүүнийг тийм хутагт хувилгаан болмуй хэмээн хэн санасан билээ. 

	Чавганц түүнийг сонсоод яаран зандан зогсоож хэлрүүн: — Чи ер нь амандаа орохоор хамаагүй ярьж алдас нүгэл олдог шүү. Тийм хувилгаан хүнийг муу сайн хэмээн хэлж болдог буюу. 

	Додь гаанс тамхиа гаргаж татаад: — Еэ орой болж байна, явъя даа хэмээмүй. 

	Равдан хэлрүүн: — За ийм орой хаа явах буй? Манайд хоноод өглөө явахгүй юү? Чавганц мөн хажуугаас нь: — Хоноод яв. Хоноод яв хэмээмүй. 

	Додь: — Еэ тэгвэл дээр хэмээн төдий хоол ч болж хоол идэлцээд Дулам хоймор ор засаж өгмүй. Додь хувцас хунараа тайчин унтмуй. Чавганц бурхандаа мөргөж баймуй. 

	Дулам ороо засаж баймуй. Равдан мөн хувцсаа тайлмуй. Дулам ороо засаж дуусаад аяга авч цай уугаад суумуй. Равдан оронд гарч хэвтмүй. Түүнийг хэвтсэний хойно Дулам аягаа тавьж дээл хувцсаа тайлаад дэнгээ үлээгээд оронд гармуй. Бүх тавцанд харанхуй болж, түүний дунд нэгэн өчүүхэн зул бүрэлзэн байтал хөшиг хаамуй.

	 

	 

	Дөрөвдүгээр үзэгдэл : Энэ чинь юу болж байна даа

	Хөшгийн байдал

	Тавцан дээр уул талын байдалтай бөгөөд тэр хоймор Дэлгэртөвшиний гэр гаднаас харагдмуй. Үүд нь хаалттай бөгөөд доторх байдал нь үл үзэгдмүй. Хаалганы гадна нь аяганы алчуур зүүсэн шанаман малгайтай хоёр хаалгач зогсож гэрийн гадуур нь шар дурдангаар чимэглэсэн баймуй. 

	Гэрээс нэлээд холхон хэд хэдэн мөргөлчин залбиралцан хүлээлцэн сууж байх харагдмуй. 

	 

	Гарах байдал

	Удалгүй хөх ногоон дээлтэй бүсгүйчүүд, хүрэн бор дээлтэй харчууд хэдэн хүн хүрч ирээд тэрхүү хаалганд орж мөргөсүгэй хэмээтэл хаалгач нар зандран хэлрүүн: — Мөргөх болоогүй. Сүм дээр залсан хойно мөргөгтүн! хэмээн хөөн зайлуулж баймуй. Тийнхүү байтал мөнөөх Равдан Дулам нар хөгшин чавганцын хамт гарч ирэх бөгөөд Додь өвгөн ч тэдний хамт явж ирмүй. Тэд нар мөн тэр гэрийн ойр очоод мөргөж болно уу хэмээхүйд хаалгач нар: — Болоогүй, болоогүй. Энд мөргөл тавихгүй. Цаашил цаашил хэмээмүй. Равдан нар түүнийг сонсоод: — Зайлсугай хэмээтэл хөгшин чавганц зайлахгүй тэндээ наманчилж газар унаж салалгүй мөргөмүй. 

	Хаалгач нар мөн л хөөж баймуй. 

	Чавганц хэлрүүн: — Би хэмээгч нэгэн, нүдгүй ядарсан амьтан бөгөөд одоо энэ гэгээн хувилгаанд чин үнэн сүсгээр мөргөөр ирсэн болой. Та бүхэн орж айлтгаад эрхбиш нэг мөргүүлж өгөхийг түмэнтэй гуйж айлтгасугай. 

	Нэгэн хаалгач түүнийг сонсоод нөгөөдөө нүдээ ирмэж дохио өгмүй. 

	Нөгөө нь төдий ийн хэлрүүн: — Та үнэхээр мөргөх хэмээвээс мандалтай мөргөвөл болмуй хэмээв. 

	Чавганц түүнийг сонсоод: — Еэ еэ мөргөж л чадвал юу ч хайрлахгүй хэмээгээд: — Равдан хүүхэн ээ хэчнээн янчаан авчирсан буй? Эрхбиш хэрэг болно гэж би хэлээгүй юү?

	Равдан хэлрүүн: — Арван таван янчаан байна. 

	Чавганц хэлрүүн: — Еэ тэгвэл түүнээ хадагтайгаар энэ ламтанд барьж уламжлуулагтун. Тийн аваас бид хэдүүл мөргөж болмуй хэмээв. 

	Равдан төдий хадагтай мөнгөө гаргаж тэр хаалгачид өгмүй. 

	Хаалгач түүнийг нь авч нэгэн улаан вааданд боогоод ийн хэлрүүн: — Та нар түр хүлээж байгтун хэмээгээд бас их дуунаар мөргөлчдийг харж хэлрүүн: — Өөр мандлаар мөргөх хүн байваас даруй ирж хамтаар мандлаа өргөн мөргөвөөс болмуй. (хэмээтэл тэдгээр олон хүмүүс цөм мөнгө янчаан, хадаг тэргүүтнийг авчирч хоёр гараар өргөн баримуй)

	Хаалгач тэдгээр мөнгө янчаан хадаг тэргүүтнийг хураан аваад цөмийг вааданд хийж тэврээд ийн хэлрүүн: — Еэ олон мөргөлчин та нар тэр зүүнтэй хүлээж байгтун. Мөд айлтгаад мөргүүлмүй. 

	Төдий тэдгээр мөргөлчин нар зүүн тийш очицгоомуй. Мөнөөх хаалгач тэдгээр мөнгөнүүдийг нөгөөдөө өгч чихэнд нь хэдэн үг шивгэнээд төдий тэр гэрт ормуй. Тэрхүү мөнгийг авсан хаалгач мөнгөө тэвэрсээр гэрийн араар орж нэгэн газар тавьсан мэт болоод дахин ирж хаалганы гадна зогсон байвай. Мөнөөх дотогш орсон хаалгач удалгүй нэгэн оосор чирсээр гарч ирэх бөгөөд тэрхүү оосрын нэгэн үзүүр нь гэрийн дотор, нөгөө үзүүр нь гэрийн гадна нэлээд хол хүрч үзүүрт нь бас сунтаг уяастай баймуй. 

	Хаалгач төдий мөргөлчин нарыг ирж мөргөгтүн хэмээмүй. Удалгүй олон мөргөлчин нар хүрч ирмүй. 

	Хаалгач хэлрүүн: — Эдүгээ хутагтныг хараахан сүм дээр залаагүй тул биеэр олон мөргөлчин лүгээ учруулж гарын мутраар адис тавьж хараахан үл болох номын ёс бүхүй тул энэ удаа биеэр мөргөл тавьж чадахгүй хэмээн айлдах ба гэвч олон мөргөлчний үнэн сүсэг бишрэлийг мөн орхигдуулж түвдэхгүй тул энэ өдөр та бүхэнд оосорт сунтгаар адис хүртээх хэмээмүй хэмээн хэлээд сунтаг өргөмүй. Мөргөлчин нар бие биеэсээ завдалцан мөргөж эхэлмүй. 

	Гэнэтэд нэгэн долоо найман настай бага бололтой хөвгүүн мөргөлчний дундаас гүйн гарч өндөр дуунаар ийн хэлрүүн: — Аа муу нусгай золиг, аа муу нусгай золиг. Юу болчих оо юм бол? Саяхан надур алгадуулаад уйлж явснаа мэдэхгүй энэ өдөр харин мөнгө авч мөргөл тавихаа бас үнэрхэж гэнэ шүү. Еэ муу цусыг еэ муу цусыг хэмээн их л хараан бас их л инээмүй. 

	Түүнийг нэгэн хөх дээлтэй хар сахалтай хүн үзээд: — Хүүе хүүхэн (хүүхээ) нааш ир! хэмээн инээн дуудмуй. Тэр хөвгүүн түүнийг сонсоод санамсаргүй хүрч очмуй. 

	Тэр хүн хөвгүүний дэргэд ирээд хэлрүүн: — Хүү минь чи сая юү юү гэв?

	Тэр хөвгүүн хэлрүүн: — Би нусгай золигийг их зан гаргахуйд инээж байна. Тэр хүн түүнийг сонсоод: — Яана хэн гэнэ ээ, хар мал чи! хэмээн тасхийтэл алгадаж орхивой. 

	Тэр хөвгүүн нүүрээ дарж ихэд уйлан бархирч чулуу шүүрэн тэр хүнийг чулуудмуй. Гэнэтэд нэгэн бор дээлтэй хүн ирээд: — Миний хүү, миний хүү яав, яав? хэмээмүй. 

	Тэр хөвгүүн тэр хөх дээлтэй хүнийг зааж: — Тэр хүн намайг зүгээр байтал хүрч ирээд алгадав хэмээн нэн ихэд уйлмуй. 

	Тэр хүн түүнийг сонсоод ихэд хилэнлэн тэр хөх дээлтэй хүний дэргэд очиж: — Чи ямар учиртай дээр хамаагүй хүний томоогүй хүүхдийг зодож буй? Яасан задарсан хар золиг буй чи!

	Тэр хүн мөн уурлан хэлрүүн: — Чиний мал шиг хүү чинь хутагт хувилгаадыг харааж баймуй. Чи тэр хүүхдээ сургаж байх чинь яасан юм буй. Тийнхүү харааж болдог буюу. — Хуц чамайг хараагаагүй болбоос барав. Чи юунд дураар миний хүүг алгадах буй? Чи яасан ийм дураараа золиг буй хэмээн мөнөөх хөх дээлтэй хүнийг тасхийтэл алгадан авахуйд тэр хүн хүлээхгүй хоёул барилцан авч учир дүрсгүй шаалцалдан их их дуунаар бархиралцан хараалцахуйд олон мөргөлийн хүн гүйлцэн ирж тойрон харвай. Мөнөөх хоёр хаалгач ч гүйн ирж харж баймуй.

	Равдан Дулам, Додь нар ч гүйлцэн ирээд харахуйд нүдгүй чавганц тэнд гагцаар хоцроод: — Хүүе хүүе та нар хаачив хэмээн сарвалзан эргэлдмүй. 

	Гэнэтэд гэрийн дотроос бяцхан хөвгүүн Гомбо шар торгон дээлтэй гүйн гарч мөнөөх олон хүний зай завсраар хэрүүл үзэх хэмээн шургалж баймуй. 

	Мөнөөх алгадуулсан ядуу хөвгүүн тэнд гагцаар уйлан зогсож байснаас гэнэтэд хувилгаан хэмээгдэгч Гомбыг үзээд гүйн ирж түүний ханцуйнаас татан аваачиж хэлрүүн: — Муу золиг оо, чиний балгаар би хүнд алгадуулсан. Муу золиг торгон дээл өмсөөд хүний мөнгийг авч бас намайг алгадуулах буюу хэмээн үсэртэл шааж орхимуй. 

	Гомбо хөвгүүн их л уйлан бархиран дутаамуй. Тэр хөвгүүн түүнийг хараан хөөж барьж аваад жанчиж эхэлмүй. Мөнөөх хэрүүл үзэж байсан хаалгач нар гэнэтэд хүүхэд бархиралдахуйд үзвээс өөрийн ламыг нь хүн бариад жанчиж байх тул яаран мэндэн хашхирсаар гүйж ирмүй. 

	Олон мөргөлчин тэнд хэрүүл үзэж байтал энд мөн хэрүүл гарахыг хараад зам дээр хэвтэж байсан сохор чавганцын дээгүүр харайлан гүйлцэж ирээд бүслэн хармуй. Чавганц тэнд: — Бурхан, бурхан гончигсум ээ гончигсум, Чойж минь. Ээ дарь эх минь хэмээн хашхиран хэвтмүй. 

	Мөнөөх хэрэлдэж байсан хөх бор дээлтэй хоёр хүн ч энэхүү хэрүүлийг үзээд мөн гүйлцэн ирмүй. Гэнэтэд гаднаас Дэлгэртөвшин эр эм хоёр яаран гүйн ирж олон хүний дундуур дайран ороод Гомбо хөвгүүнийг тэврэн авмуй. Хаалгач нар олон мөргөлчдийг: — Хойш хойш хэмээмүй. 

	Мөнөөх жанчсан бага хөвгүүнийг эрэвч олдохгүй, бараа туруугүй дутаан одсон баймуй. 

	Гомбо хөвгүүн эхийн дэргэд их л уйлахуйд эх нь хэлрүүн: — Энэ мэт зовлонтойгоор гэгээн сууснаас эцэг эх дээрээ байсан ч дээр дээ хэмээмүй. 

	Мөргөлчин ч бага сага тархаж Дэлгэртөвшин эр эм хоёул хаалгач нарын хамт гэртээ ормуй. Гэнэтэд хөгшин чавганц тэнд: — Ёо ёох, ёо ёох. Ом мани ийг бад май ху, гэгээн гэгээн, харла харла. Богд оо, богд оо үхсэн зовлого, үхсэн зовлого хэмээн биеэ харааж байхыг ч мэдэхгүй бусдыг харааж байхыг ч мэдэхгүй элдвийн үг хэлэн гасалж баймуй. Равдан, Дулам хоёр сая хүрч ирэн чавганцыг түшмүй. 

	Чавганц асууруун: — Хүүхэд ээ, энэ чинь юу болж байна даа?

	Дулам хэлрүүн: — Юу болох юу байх вэ. Өнөөх хувилгаан чинь хувилгаанаа илрүүлж буй. 

	Чавганц хэлрүүн: — Аа хайрхан тэгж байна уу? Ижий чинь сохор болоод юу ч үзэхгүй юм даа. За ямар янзын рид шид үзүүлж байна хүүхэн ээ! За за яршиг гэртээ хариад хэлэмз хэмээн чавганцыг түшсээр одмуй. Олон мөргөлчин ч тархан яваад хоосон тавцан урамгүй хоцормуй. 

	 

	 

	Тавдугаар үзэгдэл : Дэндэв ээ чи ороо засагтун

	Хөшгийн байдал

	Хөшиг нээмэгц: Хамба ламын гэр байх бөгөөд хамба лам шар түшлэгт завилан сууж өмнө нь бяцхан ширээ баймуй. Ширээн дээр нь хонх дамар, бумба тэргүүтэн баймуй. Хаалганы дэргэд нь нэгэн зарц лам зогсон баймуй. 

	 

	Гарах байдал

	Гэнэтэд урьдын Дэмбэрэл хэмээх цорж лам орхимж нөмрөн баруун этгээдээс алгуурхан алхсаар орж ирмүй. Орж ирмэгц -Ламтны лагшин зүгээр үү? хэмээмүй. 

	Хамба: — Сайн сайн, Цоржтоны лагшин сайн уу? Дээш морилж суу хэмээмүй. Цорж суумуй. 

	Хамба асуумуй: — За Цорж гуай өнөөх хувилгаанаа залсан уу?

	Цорж хэлрүүн: — За бид өчигдөр түүнийг авчирсан. Одоо ламтанд бараалхуулж авшиг лүн хүртүүлэн багш шавийн барилдлагатай болгохыг хүсэх ба бас лам та түүнд сургаал заавар айлдаж хайрлах болов уу?

	Хамба инээн хэлрүүн: — За за сайн сайн. Та яваад түүнийг аваад ирэгтүн хэмээмүй. 

	Цорж: — За хэмээн гарч баруун тийш орж очмуй. 

	Хамба лам цоржийг гаргаад хажуугаас нэгэн шилтэй архи гарган залгилж баймуй. Байн байн залгилсаар нэлээд согтуу дүрстэй болмуй. 

	Удалгүй мөнөөх цорж лам тэргүүлэн гарч түүний дараад Гомбо хөвгүүн шар торгон дээлтэй гарах бөгөөд хоёр этгээдэд дөрвөн лам дагалдаж явмуй. 

	Цорж, хамбын үүднээ ирж нэгэнтээ ханиагаад нөгөө дөрвөн ламаа: — Гадна байгтун хэмээн хэлээд өөрөө Гомбо хөвгүүнийг дагуулан ормуй. 

	Гомбо ороод зогсон байхуйд цорж хэлмүй. — За хүү энэ ламтан болбоос чиний багш мөн болой. Чи түргэн мөргөгтүн хэмээмүй. Гомбо хэрхэн мөргөхийг мэдэхгүй харин буцаж гарах хэмээн үүдэн өөд явмуй. 

	Цорж ирж түүнийг тэврэн бариад: — Чи хаа одмуй? Чингэж болдоггүй юм. Бушуу бушуу мөргөгтүн хэмээн чирэн аваачиж хамбад мөргүүлмүй. Хамба лам нэгэн судар авч түүний толгойд адис хэмээн тавиад амандаа бас юуг мэдэхгүй нэгэн ном уншиж баймуй. Цорж лам Гомбо хөвгүүнийг хамбын өмнө даран суулгамуй. Хамба нэгэн зэрэг ном уншаад бумбатай рашаанаар сүрчин бас ширээн дээрх арвайгаас атган авч учир дүрсгүй Гомбын толгой уруу сацмуй. 

	Дараагаар хамбо нэлээд согтуу дүрстэй толгойгоо гуйвалзуулан хэлрүүн: — Чамд хэдэн үг зааж өгье. Чи бүү мартагтун. Чи болбоос энэ хүрээ хийдийн хутагт гэгээний хувилгаан болмуй. Үүнд чамаас хүн ирж аврал гүрэм ба элдвийг айлтгаж гуйваас чи юу хэмээн хэлэх буй? Гомбо дуугүй. 

	Хамба их дуунаар хэлрүүн: — Үгүй чамд хэлж байна шүү. Юунд дуугүй суумуй. Гомбо мөн л дуу гарахгүй. 

	Хамба хилэнлэн хэлрүүн: — Энэ мууд чинь наалдсан бузар барцад байгаа бололтой. Юу ч хэлэхгүй баймуй хэмээгээд бас асууруун: — Чиний авга лам чинь чамд юу хэлж өгсөн буй?

	Гомбо мөн л дуугүй. Хамба их л хилэнлэн тэр хөвгүүнийг тасхийтэл алгадаж орхимуй. Хөвгүүн их л уйлан босон харайж цоржийн дэргэд очмуй. 

	Цорж түүнийг үзээд хөвгүүнд: — Хүүеэ болдоггүй юм. Бүү уйлагтун хэмээсээр дахин аваачиж хамбын дэргэд барьж суулгамуй. 

	Хамба хөвгүүнд хэлрүүн: — Хүн чамаас аврал эрвээс чи ийн хэмээн хэлэгтүн. Сэдэдийн догжир, Чойжийн дүгжив, Гурван гүрэм. Жич золиг: — Монди, барам лүд хилгэ хэмээн эдний нэгнээс хэлж өгөгтүн. За чи хэлэгтүн! Би дуулж байя. 

	Гомбо хэлж чадахгүйгээр айн чичрэн байвай. Хамба их л хилэнлэн: — Бургас аваад ир хэмээмүй. Үүдний хажууд байсан нэгэн лам: — За хэмээн нэгэн бургасны мөчир авчран өгмүй. 

	Хамба: — За хэлэгтүн! хэмээн хөвгүүнийг шаардмуй. Хөвгүүн хэлж чадахгүй уйлмуй. 

	Хамба их л уурлан хөвгүүнийг даран барьж учир дүрсгүй жанчмуй. Хөвгүүн их л уйлан: — Ижий ижий, аав аа аав аа хэмээн бархиран чарлан баймуй. 

	Хамба нэгэн зэрэг жанчаад босгомуй. Хөвгүүн гүйн босож цоржийн ард нуугдан баймуй. Цорж хөвгүүнд хэлрүүн: — За чи бүү уйл! Багш чинь чамд ном зааж барцдыг чинь гаргаж буй. 

	Гомбо хэлрүүн: — Би ижийдээ очъё. Ижийгээ санаж байна. Цорж инээн хэлрүүн: — Юуны чинь ижий? Ижий аав чинь аль насны байхгүй болсон биш үү. Гомбо түүнийг сонсоод: — Ижий ээ аав аа хэмээн дэмий гагцаараа дуудан сэмхэн уйлж байвай. 

	Хамба цоржид хэлрүүн: — Хөвгүүнийг та аваачиж ном зааж өгөгтүн, гадуур дотуур бүү гаргагтун! Ижий аавд нь бүү уулзуулагтун. Алив мөргөлчин ба аврал гүрэм эрээр ирсэн ч чи байдлыг нь үзээд гүрэм буулгаваас Лүндие, Ганжуурын лүн. Энгийн хүнийг учруулбаас: — Та гар хэмээн үг хэлж чадахгүй байж оруулж явуулах магадгүй. Цорж: — За за хэмээн дахин дахин хүлээж Гомбыг дагуулан гарч одмуй. Гадна байсан дөрвөн лам мөн хамт одмуй. 

	Энэ завсар харанхуй бүрий болж дэн зул асаамуй. 

	Хамба цоржийг гаргаад бүсээ тэр зарц ламыг: — Тайлагтун хэмээмүй. Зарц лам түүний бүсийг тайлмуй. Хамба лам бүсээ тайлуулж суугаад архиа залгилан бас ийн хэлрүүн: — Доржоо чи яваад Дэндэв бандийг түргэн энд авчрагтун хэмээсэнд Дорж: — За хэмээн яаран гарч одмуй. Удалгүй нэгэн арван хэдэн настай улаан царайтай залуу бандийг дагуулан орж ирмүй. 

	Хамба түүнийг үзээд их л инээмсэглэн: — Май үүнийг уугтун хэмээн нэгэн цөгц архи өгмүй. Тэр банди нь хамбын өмнө сууж архийг аван уумуй. 

	Хамба мөнөөх зарагдагч Доржийг: — Гарч унтагтун хэмээмүй. Дорж гармуй. 

	Хамба түүнийг гарсны дараагаар мөнөөх бандийн толгойг илбэж гарыг нь барин хүүхэн хүнээс өөргүй амарлан байх бөгөөд ийн хэлрүүн: — Дэндэв чи ороо засагтун хэмээмүй. 

	Дэндэв: — За хэмээн ор дэрийг нь засаж баймуй. 

	Хамба хэлрүүн: — Чи хувцсаа тайчаад унтаж байгтун. Дэндэв хувцсаа тайчаад тэр ор дээр унтмуй. Хамба архиа нэгэн зэрэг уугаад дэнгээ үлээж дээлээ нөмөрсөөр мөнөөх бандийн дэргэд очиж хэвтмүй. Нэгэн зурвас мөхөхөд ойртсон зул нь тэр зүүн хойно байх торын дунд бүргэлзэж гэрийн дотор нь харанхуй бүрэнхий болж байтал хөшиг ч хаамуй. 

	 

	 

	Зургаадугаар үзэгдэл : Нуух юу байх вэ

	Хөшгийн байдал

	Шар хөшигтэй бурхан тахил төгс нэгэн гоёмсог лам хүний гэр байх бөгөөд мөнөөх хутагт лам хорь гаруй настай болсон байдалтай сууж баймуй. Үүдний орчим нь хоёр залуу лам сууж баймуй.

	 

	Гарах байдал

	Гэнэтэд баруун этгээдээс нэгэн хиа бололтой хүн хүрч ирээд хутагтын үүднээ хүрч нэгэнтээ ханиагаад зогсож байвай. 

	Зарц лам хүн ханиахыг сонсоод яаран гарч ирмүй. Хиа түүнийг үзээд яаран мэхийн ёсолж инээмсэглэн хэлрүүн: — Лам өргөөндөө буюу. 

	Зарц лам хэлрүүн: — Гэгээнтэн морилж байна, та юу гэв?

	Хиа хэлрүүн: — Эдүгээ ван ноёнтон морилж ирээд бараалхсугай хэмээж буй. Та уламжлан айлтгамуу. 

	Тэр лам хэлрүүн: — За за та түр хүлээж байгтун хэмээн хэлээд дотогш орж ламдаа мөнөөх хиагийн хэлдгийг хэлмүй. Лам нь түүнийг сонсоод яаран хувцсаа засаж нэгэнтээгүүр: — Морилуулсугай морилуулсугай хэмээмүй. Зарагдагч лам гарч хиад хэлмүй. 

	Хиа: — За хэмээн баруун тийш орж очмуй. 

	Гэнэтэд зүүн этгээдээс хэдэн ядуу уранхай ноорхой дээлтэй мөргөлчин ард ирээд: — Мөргөсүгэй хэмээмүй. Мөнөөх хаалгач лам нар тэдгээр мөргөлчдийг учир дүрсгүй ширүүн жанчин хөөж байтал нөгөө этгээдээс отго жинсийг сагсалзуулсан ноён авгай орж ирмүй. Мөнөөх мөргөлчин ардыг хөөж байсан лам нь түргэн гүйж ирээд ноёныг их л бялдуучлан: — Ноён авгай цорж нар морилогтун хэмээн удирдаж оруулмуй. 

	Нэгэн мөргөлчин түүнийг үзээд нөгөө нэг хөх дээлтэйгээ дуудаж даллаж ирүүлээд хэлрүүн: — Энэ муусайн хаалгач нар бас бялдууч аа. Бидний мөргөлчнийг болбоос учир дүрсгүй зандран хөөмүй. Харин тэр ноёд бололтой хүн үзмэгц нохой мэт шарвалзмуй. Чи үзэхгүй юү, тиймдээ үгүй юү?

	Тэр хөх дээлт хэлрүүн: — Харин гэм ээ, харин гэм. Би ч түүнийг үзээд үнэхээр тэсэхгүй болж буй. Цус ийм бялдууч золиг нарт мөргөснөөс байсан дээр биш үү?

	Нөгөө нь хэлрүүн: — Чиний хэлдэг маш зүйтэй. Гагцхүү бид цөмөөр явбаас зохимуй. Нөгөө нь: — Мөн мөн хэмээж төдий өндөр дуунаар олон мөргөлчинд хэлрүүн: — Олон авгай нар аа! Бид нар хутагтад мөргөхөөр ирээд бүхэл хоёр өдөр хүлээгээд өлсөж даарах нь өлсөж даарч буй. Ноёд улсыг ийм дотно үзээд мөргөхөөр ирсэн бидний нь гадуурчилж буй. Явъя явъя мөргөвч сүүлд мөргөе хэмээн хэлж дуусмагц түүний нөхөр нь мөн хэлрүүн: — Эрхмүүд ээ! Энэ нөхрийн үг маш зүйтэй байна. Би ч явлаа хэмээн явмуй. 

	Олон мөргөлчин нар түүний нь сонсоод түрхийтэл зүг зүгтээ явж одмуй. Эд нарыг ийнхүү ярилцан байх үест ноён, гэгээн хоёр үг ярилцах мэт дохилцон байх боловч үг сонстохгүй байх болой. 

	Нэгэн хаалгач, мөргөлчний тэдгээр байдлыг үзээд яаран орж хувилгаанд ийн хэлрүүн: — Багштан айлдмуу. Эдүгээ мөргөлчин нар удтал мөргүүлсэнгүй хэмээн тус тусдаа тархаж одов. 

	Лам их л сочсон мэт болж: — Яана гэнэ ээ хэмээтэл ноён хажуугаас хэлрүүн: — Энэ муусайн боолууд ийм л ёсгүй дээ. Ямар сайндаа манай хошууны ардууд надтай тэмцэх буй? Одоо бас тантай ч тэмцэх болж байна шүү. Та ер нь эднийг баахан номлох номхотгох хэрэгтэй болов уу? хэмээн тухайлан танд айлтгаар ирсэн болой. 

	Лам хэлрүүн: — Еэ еэ гайгүй эд нарыг хэчнээн тонгорцогловч танай засаг миний номоос хэрхэн давах аж даа. Танай язгууртан болбоос манай бурхан шашныг тэтгэх бөгөөд бидний лам нар ч танай язгууртны хөвгүүд, язгууртны охидыг ямагт дээд заяатан хэмээн тэтгэх болой. Энэ муу сайн ардууд нүглийн сав нь бялхаж байгаа байлгүй даа. 

	Ноён түүнийг сонсоод их л баярласан мэт инээгээд бас хэлрүүн: — Ламтан аа би саяхан харьяат хошууны ардуудаас баахан алба татаж одоо танд өргөж барихаар завдаж буй. Танд туйлын их итгэх нь эд нарыг л баахан номхотгож хайрлаарай. 

	Лам хэлрүүн: — Еэ еэ түүний төлөө бүү зовогтун! Би одоо тусгай лүндэн буулгаж эд нарыг баахан айлгаж номхотгох санаатай буй. 

	Ноён асууруун: — Еэ ямар лүндэн болов?

	Лам хэлрүүн: — Лүндэнд олон янз буй. Одоо миний буулгах лүндэн болбоос ардыг хий айлгах лүндэн хэмээмүй. Танаас юуг нуух буй. Танд сайхан хэлж өгье. Жишээлбээс: Ийнхүү хэлэх болой. Одоогийн цаг болбоос таван цөвийн цаг хэмээмүй. Олны санаа муу болсон, бурхан гончигсум. Лам багшдаа сүсэггүй, ноёд ихсийг хүндлэхгүйгээр үл барам харин доромжлох, ноёд ихсийн зарлиг зааврыг дагахгүй. Ийм учраас заяа буян өлзий хутаг нь барагдаж өлбөрч үхэх, даарч үхэх, цаг бусаар үхэх ба үхсэний хойно очир тамд унамуй. Хэзээд жаргах цаггүй хэмээн номлох ба эс бөгөөс тахал гамшгийн аюул хэцүү, галын аюул хэцүү, усны аюул хэцүү, цэрэг дайн болмуй. Бурхан шашинд лам багшид сүсэггүй, ноёд ихэстэй атаархах хүн бүгд цусаа цувируулан үхмүй хэмээх зэргээр лүндэн буулгах болой. Ийм болбоос олон мунхаг ардууд айхын эрхэндээ бидний номд орохгүй хаачих вэ. Таны тушаалыг дагахгүй хаачих вэ. Тийм биш үү дээ ер нь хэмээн хэлээд их л инээж хөхөрч баймуй. 

	Ноён түүнийг сонсоод мөн их л инээн хэлрүүн: — Ламтны арга үнэхээр бас сайн арга байна. Харин ийм ийм сэтгэл харамгүй хэлж өгсөнд ихэд баярлав. 

	Лам хэлрүүн: — Тэр ч яах вэ дээ. Та бид болбоос нэгэн янзын нэгэн адил олбог түшлэг дээрх хүмүүс тул юуг нуулцах аж. Харин бидний ийнхүү тэтгэж тусалдгийг харилцан сайн мэдэлцвээс их л хэрэгтэй биш үү?

	Ноён хэлрүүн: — Зөв зөв нээрэн тийм. Лам та харин зоог тахилын юмаар дутагдваас бидэнд шууд хэлж айлдаж байгаарай. Бид нар ямар ч их юм боловч муу сайн ардаас тасхийн гаргаж чадах болой. 

	Лам хэлрүүн: — Еэ, еэ ихэд баярлав. Ноёнтноор өөр сонин сайхан юу айлдаж байна даа. 

	Ноён хэлрүүн: — Сонин айлтгамаар юу ч үгүй дээ. Харин ламтан манай түүгээр харчуулын дотор бууж хааяа таалал тохирох зүйл тохиолдвоос бид нар ямар ч янзаар тусалж болно шүү. 

	Лам түүнийг сонсоод даруй баярлах царай гарган хэлрүүн: — Харин гэм. Би ч бас тийм санаатай. Ер нь нэг баахан айл аймгаар хэсэж амьтны гай барцдыг бага сага арилгах санаатай.

	Ноён хэлрүүн: — Ламтан хэзээ л морилбол бид угтаж хүлээмүй. 

	Лам их л баясаж: — Сайн сайн хэмээгээд: — Ноён та яарахгүй болбоос миний энд гүнцэг зооглоод морилохгүй юү?

	Ноён яаран хэлрүүн: — Үгүй үгүй, би их орой хоол иддэг зантай. Одоо ч юм идэх дургүй байна. Харин чөлөө айлтгая хэмээн босмуй. 

	Лам яаран хэлрүүн: — Та юунд ийм яарсан буй? Түр морилж суухгүй юү?

	Ноён хэлрүүн: — Үгүй үгүй харин ч удаан сууж таныг чилээчихлээ. Одоо явалгүй горьгүй. 

	Лам хэлрүүн: — Еэ би удалгүй танай түүгээр баахан явмуй. Харин та морилж ирж байгаарай. 

	Ноён: — Еэ, еэ хэмээн хэлээд бас хэлрүүн: — Та хэзээ бол хэзээ хамаагүй морилж байгаарай. Харин муу сайн боолуудаас ламтны таалалд захирахгүй зүйл байвал нууж далдлалгүй айлдаж байгаарай. 

	Лам: — Еэ, еэ хэмээсээр ноёныг үдэж гаргаад үүднээс нэлээд хол гарч хоёр биедээ салахын ёсыг хийж салтаа салтаагаа харах мэт бөгцийлцөн байтал хөшиг маань халхалмуй. 

	 

	 

	Долоодугаар үзэгдэл : Хүүе ламбугай та яаж байгаа юм буй

	Хөшгийн байдал

	Нэгэн дунд хөрөнгөтэй айлын байдалтай гэр байх бөгөөд гэрийн дотор хогшлын зүйл бүрэн төгс баймуй. Зүүн орон дээр нэгэн настай эхнэр сууж түүний хажууд нэгэн залуухан бөгөөд цэвэрхэн хүүхэн сууж юм оёж баймуй. 

	 

	Гарах байдал

	Тэр сууж байсан эмгэн гэнэтэд: — Ёо ёох бурхан аа хэмээн хэлээд босож түлээ аван зуухандаа гал ноцоож тогоо тавиад хүүхэндээ ийн хэлрүүн: — Хүүхэн ээ чи тогоондоо ус хийгтүн! хэмээмүй. Хүүхэн түүнийг сонсмогц босон харайгаад хувинтай усыг авч тогоондоо хийж баймуй. Тийнхүү байтал гаднаас нэгэн залуухан хар хүн орж ирмүй. Орж ирмэгц нэлээд ууртай зүүн орон дээр суумуй. 

	Настай эхнэр асууруун: — Мөнх өө чи хаа очоод ирэв, яав? хэмээмүй. 

	Мөнх хэлрүүн: — Хаа очих юу байх вэ. Энэ муу Чин ван ноён золиг үхэр үнэхээр дарлахын туйл болж буй. Саяхан яаруу алба хэмээн тавин лан мөнгө өрх бүрээс авсан атал одоо бас ямар тахилын алба гэнэ үү? Өрх бүрээс наян лан татах хэмээмүй. Түүний түшмэд нь сая надур тушааж буй. Би хаанаас олж өгөх буй. Ийм хар барам шиг ноёны доор албат болсон нь үнэхээр ямар үйлтэй зовлонтой улс юм бол оо бид. Эхнэр түүнийг сонсоод: — Хүүеэ, хүүхэн ээ тэгж хэлж болдоггүй юм. Амны хишиг барагдана. Чи дуулаагүй буюу. Мөнөөхөн хутагтаас лүндэн буусан гэнэ билээ. Ноёд ихэстэй мөчөөрхөх, хараах, лам багшийг доромжилсны хилэнцээр даруй тахал тамшиг болж үхэж арилна хэмээсэн биш үү? Хүү минь тийнхүү яаж болох буй. Нэгэнтээ эзэн ноён болсноос хойш өгөхөөс биш яах вэ дээ. Чи хүү минь явж баахан өрөө цуглуулж ирэгтүн. 

	Мөнх хэлрүүн: — За тэр ч гайгүй байна даа хэмээн дуугүй нэгэн зэрэг суугаад гэнэтэд тэр залуу хүүхэнд ийн хэлрүүн: — Долгор чи миний дээлийг гаргаад аль. Би өр нэхэхээр явсугай. Долгор төдий авдраас нэгэн хөх чисчүү дээл гаргаж өгмүй. 

	Мөнх тэрхүү дээлийг сольж өмсөөд: — За би явж өрөө цуглуулж ирье. Хоёр гурав хонох ч магадгүй. 

	Долгор хэлрүүн: — За чи түргэн яваарай. Битгий дэмий айл хэсэж цаг нөхцөөгөөрэй. 

	Мөнх: — За яршиг хэмээгээд гадагш гарч мориндоо мордоод үзэгдэхгүй болмуй. Эхнэр Долгорын хамт сууж хоцормуй. Хоёул цай уун суутал гэнэтэд нэгэн морьтой хүн довтлон ирж буугаад орж ирмүй. Эхнэр түүнийг үзээд яаран босож: — Дээшээ суу, дээшээ суу хэмээмүй. Тэр хүн хоймор хэртэй суугаад хэлрүүн: — За Ханд авгайн бие сайн уу? Танай хүү чинь хаа очсон буй? хэмээмүй. 

	Ханд хэлрүүн: — Сайн сайн, таны бие тань сайн уу? Манай хүү юманд явсан. 

	Тэр хүн хэлрүүн: — Ямар юманд явсан буй? Өнөө ирэх буюу. 

	Ханд эхнэр хэлрүүн: — Өр нэхээр явсан. Өнөө ч ирж чадахгүй болов уу даа. 

	Тэр хүн Долгор хүүхнийг нэгэн зэрэг ширтэн харж суугаад гэнэтэд ийн хэлрүүн: — За авгай энэ орой танай үүгээр нэгэн лам ирэх магадгүй. Тэр болбоос их хутагт хувилгаан хүн болой. Ойрноос амьтны дунд явж зовлон гамшгийг арилгаж яваа болой. Харин та бүхэн урьдаас мэдэж хүлээж хүндлэхийг мэдээрэй. Бас ч дэмий хүнд бүү хэлээрэй. Их л хувь ерөөлтэй айлд болбоос ордог юм шүү дээ. 

	Ханд түүнийг сонсоод: — За хөөрхий хайрхан ямар заяа тааралдаж манай муу гэрт морилох болов доо хэмээн баярламуй. 

	Тэр хүн: — За явъя. Хичээгээрэй, хичээгээрэй хэмээгээд харьж одмуй. 

	Ханд яаран хүж зул асааж бас Долгорт хэлрүүн: — Хүүхэн ээ чи шинэ хувцас өмсөж үс гэзгээ засаж ариун цэвэр байгтун. Их ламын гэгээн морилж ирэх магадгүй шүү. Хэрэв морилж ирвэл бидний заяа нимгэнгүй болой хэмээн өөрөө мөн яаран дээл хувцсаа солимуй. Хүүхэн ч тэнд дээл хувцсыг сольж баймуй. 

	Тийнхүү байтал бараг бүрий болж баймуй. Гэнэтэд мөнөөх хувилгаан лам гагцаараа сэмхэн алхлан гэрийн гадна ирж бага зогсоод гэнэтэд орж ирмүй. 

	Ханд их л яаран Долгорын хамт гүйн босмуй. Тэр гэгээнтэн огт ажиггүй хоймор очиж суумуй. Ханд очиж мөргөмүй. Долгор ч очиж мөргөмүй. Гэгээн лам тэд нарт өврөөсөө эрих гаргаж:

	— Адис хэмээн тавимуй. Ханд яаран цай ус хийж өгмүй. Лам асууруун: — Таны нэр хэн буй?

	Эхнэр хэлрүүн: — Миний нэр Ханд хэмээмүй хэмээв. 

	Лам бас асууруун: — Танай энэ жаал бүсгүй чинь танай хүүхэн буюу. Нэр нь хэн гэдэг буй?

	Ханд хэлрүүн: — Энэ нь миний бэр болой. Нэр нь Долгор хэмээмүй. 

	Лам асууруун: — Хэдэн настай буй?

	Ханд хэлрүүн: — Арван долоон настай хэмээв. Лам тэр хүүхнийг ширтэж цай ууж байвай. (Энэ үед хөх ногоон гэрэл тавимуй.)

	Лам ийн хэлрүүн: — Би болбоос амьтны гай барцдыг арилгаж яваа бөгөөд энэ орой танай гэрт бага ном уншин хоноглосугай хэмээмүй. Танай гэрт та хоёроос өөр хүн байна уу?

	Ханд: — За за, байхгүй байхгүй хэмээгээд бас: — Лам та гүнцэг зооглох болов уу?

	Лам хэлрүүн: — Үгүй үгүй хэмээгээд бас асууруун: — Энэ баруун талын гэр нь хэний гэр буй?

	Ханд хэлрүүн: — Тэр нь миний гэр бөгөөд энэ гэр болбоос манай хүүгийн гэр болой хэмээв. 

	Лам хэлрүүн: — За за сайн, сайн. Би энэ гэрт хоноё. Гагцхүү миний дэргэд нэг хүн байх хэрэгтэй. 

	Ханд хэлрүүн: — Би байваас болох уу? Энэ хүүхэн томоогүй тул ламтныг дуудахуйд сэрэхгүй ч байж мэднэ. 

	Лам хэлрүүн: — Зүгээр зүгээр. Та настай хүн очиж унтагтун хэмээмүй. 

	Ханд Долгорт хэлрүүн: — За хүүхэн чи энэ ламтанд цай идээ барьж сайхан сувилж байгтун. Шөнө гүнцэг зоогловол хийж бариарай! Намайг ч дуудаж болмуй. Долгор: — За хэмээмүй. 

	Лам бас Хандад хэлрүүн: — Та явж унтагтун! Би шөнө дунд хүрч ч унтах магадгүй. Ханд Долгорт хэлрүүн: — Чи ламтанд тэр баруун ор дээрээ ор засаж өгөгтүн!

	Ханд төдий гарч одох бөгөөд Долгор ламд баруун ор дээр ор засаж өгмүй. 

	Лам Долгорыг: — Нааш суу хэмээмүй. Долгор ламын дэргэд ирмүй. 

	Лам түүнийг: — Суу хэмээн суулгаж асууруун: — Чиний нөхөр чинь хаа очсон буй?

	Долгор хэлрүүн: — Манай нөхөр өр нэхээр явсан. 

	Лам хэлрүүн: — Алив чиний гарыг үзье хэмээн гарыг нь татан бариад үнсэн завдмуй. 

	Долгор нүүрээ дарж: — Хүүе ламбугай та яаж байгаа юм буй?

	Лам хэлрүүн: — Зүгээр зүгээр. Чамайг би таалж байна. Хүүхэн босон харайж зүүн ор дээр очмуй. 

	Лам хэлрүүн: — Үүдээ түгжээд унтагтун! Би баахан ном уншиж суумуй. Хүүхэн төдий үүдээ хаагаад унтмуй. Лам нэлээд суугаад хувцсаа тайлах мэт болон хүүхний дэргэд очмуй. Лам төдий хүүхний наад талд хүрээд дэн зулыг цөм үлээн унтраамуй. (тавцанд харанхуй болмуй)

	Гэнэтэд гаднаас Мөнх хүрч ирээд үүдээ цохимуй. (улам улам түргэн тоншмуй) Лам хүүхэн их л яаралцан айж сандрах байдал гармуй. Хүүхэн төдий дэн ноцоож үүдээн тайлмуй. Лам хүүхний ор доор нуугдсан баймуй. Мөнх орж ирээд ламын нуугдсан ор дээр суумуй. Долгор ч мөн ор дээр суумуй. 

	Мөнх асууруун: — Ижий хаа буй, чи юунд гагцаар хэвтэж буй?

	Долгор: — Ижий баруун гэртээ буй. 

	Мөнх гэнэтэд тэнд нэгэн лам хүний бүс байхыг үзээд: — Энэ нь юун буй? хэмээмүй. Долгор дуугарч чадахгүй баймуй. Мөнх хажуу тийш үзвээс орны доор нь нэгэн гутал цухуйж баймуй. 

	Мөнх босон харайж: — Энэ нь юун буй? хэмээн тэр гутлыг татахуйд нэгэн хөл гарч ирмүй. Бас татваас нөгөө хөл нь бөгсний хамт гарч ирмүй. Энэ завсар Долгор босоод их л айсан мэт зогсож баймуй. Мөнх бас татваас үзэсэй нэг лам гарч ирээд өндийн босмуй. 

	Мөнх их л хилэнлэн: — Энэ нь аль газрын бадарчин айлын эхнэр хүүхдийг бузарлагч золиг буй?

	Долгор хэлрүүн: — Энэ лам орой ирээд би энд хономуй хэмээж бас намайг хүчирхэн унтъя хэмээсэнд би хүлээхгүй байхуйд бололгүй ор дээр гарсан. Би үүнийг сайн таних ч үгүй хэмээмүй.

	Мөнх их л хилэнлэн тэр ламд хэлрүүн: — Чи хэмээгч аль газрын мал шиг банди буй? Аймшиггүй айлд дураар орж бусдын эхнэр охид лугаа хүчирхэн явалддаг буй. 

	Тэр лам үг хэлж чадахгүй суусан хэвээр чичрэн дагжиж: — Би би би болбол энэ энэ энэ хийдийн ху ху хутагт лам Ши-рав гэдэг би би байна. Танай хүүхэнтэй у-у-у-у-унтаагүй хэмээмүй. 

	Мөнх их л хилэнлэн: — Эцэг элэнцгийн чинь хувилгаан хутагт! Хар муу завхай золигууд мал шиг, үхэр шиг лүдүүд. Ямар сүрхий айлд орж айлын эхнэр хүүхнийг хулгадаг буй хэмээн учир дүрсгүй харааж ташуураар үхтэл жанчаад хоёр гарыг нь ард нь хүлж бүсээр нь оосорлоод дээл цамцгүй нүцгэнээр гэрийн гадна морины уяанаас уяад хэлрүүн: — Муухай хар илжигнүүд. Амьтан хүнийг мэхэлж, айл аймгийг хэсэж, авгай хүүхэдтэй самууран явдаг нохойнууд. Чамайг би энэ өдөр залхаасугай. Чи тийм сүрхий хувилгаан хутагт гэгээн бурхан юм бол одоо хувилгаан гэгээний рид шидээ гаргахгүй юү? Наад хүлээснээсээ мултраад явахгүй юү. Юунд чичрэн дагжиж зогсон буй? Худал хуурмаг чинь ил болж байна биш үү мал аа. Энэ шөнө эндээ хөлдөж үхэгтүн! Маргааш нохойд хаяж өгмүй хэмээгээд дотогш ороод Долгорт хэлрүүн: — Та нар яах гэж ийм муу сайн золигуудыг гэрт оруулсан юм буй?

	Долгор хэлрүүн: — Би яаж мэддэг юм буй? Ижий л оруулсан юм. Хэн мэдэх буй. Мөнх ууртай мэт гаанс тамхиа гарган татаж дорогш харан юм бодсон мэт суумуй. 

	Лам тэр гадна чичрэн дагжиж шүдээ ярзайн хөлдөхүйд хүрч байтал хөшиг хаамуй.

	 

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

